
130

Aveivan dappertûtto tûtti quanti

Serrôu i so negozii e magazzin

Fin i speziæ da mego, i tabaccanti,

I bûsciolai, i fainotti, i vendivin,

A Borsa abbandonôu sensæ, mercanti,

Foestê e locande, i discoli i casin,

Ëan vêui i scagni, i tribunali e vêue

Cûrie, caserme, biblioteche e schêue.


131

Coscì a macchetto ô popolo disposto

O l’ëa pë stradde da no poeî spûâ in tæra:

In mezo ä gente ve trovavi esposto

D’ûrti e spuncioîn a ûña continua guæra

De chi voiva trovâse ûn megio posto;

Se s’arve ûn passo, subito ô se særa;

Un pö va avanti e ûn pö inderrê va a gente

Portâ da-ô bollezûmme e dä corrente,


132

E ne-ô mæximo tempo pe-a çittæ

In te Gexe vixiñe e in te lontañe,

Comme ne-ô sabbo santo desligæ

Tûtte në ville e në çittæ crestiañe,

Dove a due, dove a quattro e dove a træ

A-a desteisa sûnnavan e campañe,

E rimbombava insemme cö don-don

De scampanâte ô sparo do cannon.


133

Ne-a gran strâdda[sic] do corso ëan stæti eretti

Sontuosi archi trionfali con festoîn:

Tûtta a tæra a l’ëa sparsa de galletti,

Comme quando ghe passa e procescioîn;

Ean stæti appixionæ, comme parchetti,

Gran parte di poggioli e di barcoîn,

E da tûtti i barcoîn ricche portee

Veddeivi pende e sventolâ bandee.

